
 

 

"ⵜⵉⵎⵓⵛⴰ ⵙⵙⵉⵡⵉⴷⵏⵉⵏ ⵅⴼ ⵓⵔⴱⵓ ⵓⵔ ⵉⵜⵜⵡⴰⵏⵜⴰⵎⵏ ⴳⴰⵏⵜ ⴰⵙⵏⵜⵉ ⴷ ⵜⴷⴰⵙⵉⵍⵜ ⵏ ⵓⵏⵄⴰⵕ ⵉ ⵓⵙⵇⵇⵉⵎ 

ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴳ ⵓⵎⵏⴰⴹ ⵏ ⵓⵙⴱⴷⴷⵉ ⵏ ⵓⵙⴳⴷⵍ ⵏ ⵓⵙⵢⵉⵡⵍ ⵏ ⵡⴰⵣⵣⴰⵏⵏ" 

 

 

ⴳ ⵢⴰⵏ ⵓⵏⵎⵓⵇⵇⴰⵔ ⵉⵜⵜⵡⴰⵙⵙⴰⵏⵏ ⵙ ⵜⴷⵔⴰⵡⵜ ⵏ ⴽⵉⴳⴰⵏ ⵏ ⵉⵎⴳⴳⴰⵢⵏ ⵓⵖⵔⵉⵎⵏ ⴷ ⵉⵎⵔⵙⴰⵍⵏ ⴷ ⵉⵎⵙⵖⴰⵏⵏ ⵏ ⵢⵉⴳⵔ ⵏ 

ⵜⴷⵓⵙⵉ, ⵉⵙⵎⵏⵉⴷ ⵓⵙⵉⵔⴰ ⵏ ⵜⴼⵏⵉⵇⵜ ⵏ ⵜⵎⵜⵜⴰ ⵉⵎⵓⵏⵏ ⵏ ⵉⵎⵣⴷⴰⵖⵏ ⴳ ⵕⵕⴱⴰⵟ, ⵙ ⵜⵎⴷⵔⴰⵡⵜ ⴰⴽⴷ ⵓⵙⵇⵇⵉⵎ ⴰⵏⴰⵎⵓⵔ 

ⵏ ⵉⵣⵔⴼⴰⵏ ⵏ ⵓⴼⴳⴰⵏ, ⵜⴰⵏⴰⴹⵜ ⵏ ⵜⴼⵏⵉⵇⵜ ⵏ ⵜⵎⵜⵜⴰ ⵉⵎⵓⵏⵏ ⵏ ⵉⵎⵣⴷⴰⵖⵏ ⵅⴼ ⵡⴰⴷⴷⴰⴷ ⵏ ⵉⵎⵣⴷⴰⵖⵏ ⵏ ⵓⵎⴰⴹⴰⵍ 2022, 

ⵉⴳⴰⵏ ⵙ ⵓⵣⵡⵍ "ⵜⵓⴽⴽⵙⴰ ⵏ ⵍⵍⵜⴰⵎ: ⴰⵎⵓⵙⵙⵓ ⵅⴼ ⵓⵎⵏⴰⵍⴰ ⵏ ⵜⴰⵙⵙⴰⵙⵜ ⵏ ⵓⵔⴱⵓ ⵓⵔ ⵉⵜⵜⵡⴰⵏⵜⴰⵎⵏ ⵏ ⵓⵡⵏⵓⵍ". 

ⵉⴳⴰ ⵓⵏⵎⵓⵇⵇⴰⵔ ⴰⴷ ⴰⵣⵎⵣ ⵏⵏⴰ ⵖ ⵜⵙⵙⴽⵜⵉ ⵎⴰⵙⵙⴰ ⴰⵎⵉⵏⴰ ⴱⵓⵄⵢⵢⴰⵛ ⵙ ⵜⵎⴷⵔⴰⵡⵜ ⵜⴰⵙⵜⵔⴰⵜⵉⵊⵉⵜ ⵏⵏⴰ ⵉⵣⴷⵉⵏ 

ⴰⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴷ ⵜⴼⵏⵉⵇⵜ ⵏ ⵜⵎⵜⵜⴰ ⵉⵎⵓⵏⵏ ⵏ ⵉⵎⵣⴷⴰⵖⵏ ⴷ ⵜⵡⵓⵔⵉ ⵜⴰⵏⵊⵎⵓⵜ ⵏⵏⴰ ⵜⵜⴳⴳⴰⵏ ⵅⴼ 

ⵓⵙⴱⴷⴷⵉ ⵏ ⵇⴰⵃ ⵡⴰⵏⴰⵡⵏ ⵏ ⵜⴽⵕⴹⵉ ⵎⴳⴰⵍ ⵜⵡⵜⵎⵉⵏ ⴷ ⵜⵔⴱⴰⵜⵉⵏ ⴷ ⵓⵙⵢⵉⵡⵍ ⵏ ⵜⵓⵎⵥⵉⵢⵉⵏ. ⵜⵙⵙⵎⵜⵔ ⵎⴰⵙ ⵜⴳⴰ 

ⵜⴰⵏⴰⴹⵜ ⴰⵣⵎⵣ ⵏ ⵓⵙⵙⵉⴷⴷ ⵅⴼ ⵜⵎⵓⴽⵔⵉⵙⵉⵏ ⵏ ⵓⵔⴱⵓ ⵓⵔ ⵉⵜⵜⵡⴰⵏⵜⴰⵎⵏ ⵏⵏⴰ ⵉⵟⵟⴰⴼⵏ ⵉⵏⴰⵥⴰⵕⵏ ⵉⵎⵇⵇⵔⴰⵏⵏ ⵎⵏⵉⴷ ⵏ 

ⵉⵎⵙⵜⴰⵏⵏ ⵅⴼ ⵉⵣⵔⴼⴰⵏ ⵏ ⵓⴼⴳⴰⵏ, ⴰⵔ ⴱⴰⵀⵔⴰ ⵉⵜⵜⵡⴰⵏⵏⴰⵢ ⵙⴳ ⵜⵖⵎⵔⵜ ⵜⴰⵏⴰⵎⵓⵏⵜ ⵉⴽⵜⵓⵔⵏ ⵙ ⵉⵙⵏⵓⵃⵢⵓⵜⵏ ⴷ ⵜⵡⵍⴰⴼⵉⵏ 

ⵜⵉⵎⴷⵢⴰⵜⵉⵏ ⴳ ⵓⵣⵎⵣ ⵍⵍⵉ ⵖ ⵉⵍⵍⴰ ⵉⴼⵙⵙⵜⵉ ⵓⵔ ⵉⵍⵉⵏ ⵜⵉⵎⵏⵜⴰⵍ ⴳ ⴽⵔⴰ ⵏ ⵜⵉⴽⴽⴰⵍ. 

ⴳ ⵓⵎⵏⴰⴹ ⵏ ⵓⵙⴼⵙⵉ ⵏⵏⵙ ⵉ ⵜⵓⵎⴰⵢⵉⵏ ⵏ ⵜⴰⵏⴰⴹⵜ, ⵜⵙⵙⴽⵜⵉ ⵎⴰⵙⵙⴰ ⴰⵎⵉⵏⴰ ⴱⵓⵄⵢⵢⴰⵛ ⵎⴰⵙ ⵜⵙⵙⵉⴷⴷ ⵜⴰⵏⴰⴹⵜ ⴰⴷ 

ⵅⴼ ⵜⴰⵙⵙⴰⵙⵜ ⵏⵏⵉ ⵉⵣⴷⵉⵏ ⵙ ⵓⵣⴳⵏ ⵏ ⵡⴰⴷⴷⴰⴷⵏ ⵏ ⵓⵔⴱⵓ ⴳ ⵇⴰⵃ ⵜⵙⴳⴳⵯⵉⵏ ⵏ ⵓⵎⴰⴹⴰⵍ, 121 ⵎⵍⵢⵓⵏ ⵏ ⵜⵎⵖⴰⵔⵜ ⴽⵓ 

ⴰⵙⴳⴳⵯⴰⵙ. ⴰⵔ ⵜⵙⵙⵖⴹⴰⴼ ⵎⴰⵙ ⵜⵟⵟⴰⴼ ⵜⴰⵙⵙⴰⵙⵜ ⴰⴷ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⵜⵓⵙⵓⵔⵉⵏ ⵀⵔⵛⵏⵉⵏ ⵅⴼ ⵡⴰⵎⵓⵏⵏ ⴷ 

ⵜⵡⵜⵎⵉⵏ ⴷ ⵜⵔⴱⴰⵜⵉⵏ ⴷ ⵜⴷⵓⵙⵉ ⵜⴰⵎⴰⴹⵍⴰⵏⵜ. 

"ⴽⵓⴷⵏⵏⴰ ⵜⵜⵓⵖⵓⵍⵏⵜ ⴽⵔⴰ ⵏ ⵜⵡⵜⵎⵉⵏ ⵙ ⵜⵎⵀⴰⵍ ⵏ ⵓⵏⵓⵔⵉ ⵓⵏⵜⵉⵍ, ⴷ ⴳ ⴽⵉⴳⴰⵏ ⵏ ⵡⴰⴷⴷⴰⴷⵏ ⴷⴰ ⵜⵜⵓⴳⴰⵏⵜ ⵜⵎⵀⴰⵍ ⴰⴷ ⴳ 

ⵜⵎⵙⵓⵜⴰⵍ ⵜⵉⵎⵉⵣⵉⵜⵉⵏ ⵓⵔ ⴷ ⵢⵓⵙⵉⵏ, ⵎⴰⵢⴰ ⵏⵏ ⵓⵔ ⴷⴰ ⵉⵜⵜⴰⵡⵉ ⵅⵙ ⵙ ⵓⵙⴷⵉⴷⴷⵉⵢ ⵏ ⵜⴷⵓⵙⵉ ⵏⵏⵙⵏⵜ ⵎⴰⵛ ⴰⵔ 

ⵉⵜⵜⵟⵟⴰⵚ ⴰⵡⴷ ⴰⵣⵔⴼ ⴰⴷⵙⵍⴰⵏ, ⵏⵜⵜⴰ ⴷ ⵓⵣⵔⴼ ⵏⵏⵙⵏⵜ ⴳ ⵜⵓⴷⵔⵜ", ⵜⵔⵏⴰ ⵎⴰⵙⵙⴰ ⴱⵓⵄⵢⵢⴰⵛ, ⵜⵉⵏⵉ ⵎⴰⵙ ⴳⴰⵏ 

ⵓⵟⵟⵓⵏⵏ ⴷ ⵜⵎⵓⵛⴰ ⵙⵙⵉⵡⵉⴷⵏⵉⵏ ⵏⵏⴰ ⴷ ⵜⵓⵡⵉ ⵜⴰⵏⴰⴹⵜ ⴰⵙⵏⵜⵉ ⴷ ⵜⴷⴰⵙⵉⵍⵜ ⵏ ⵓⵏⵄⴰⵕ ⵏ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ 

ⵓⴼⴳⴰⵏ ⴳ ⵓⵎⵏⴰⴹ ⵏ ⵓⵙⴱⴷⴷⵉ ⴷ ⵓⵙⵙⴳⴷⵍ ⵏ ⵓⵙⵢⵉⵡⵍ ⵏ ⵡⴰⵣⵣⴰⵏⵏ. 

ⴳ ⵜⴳⵉⵔⴰ ⵏ ⵜⴽⵛⵛⵓⵎⵜ ⵏⵏⵙ, ⵜⵙⵖⵍⴼ ⵜⵏⵙⵙⵉⵅⴼⵜ ⵏ ⵓⵙⵇⵇⵉⵎ ⵙ ⵓⵙⵓⵖⵏ ⵏ ⵓⵙⴷⵓⵙ ⵅⴼ ⵓⵙⵙⴳⴷⵍ ⵏ ⵇⴰⵃ ⵡⴰⵏⴰⵡⵏ ⵏ 

ⵜⴽⵕⴹⵉ ⵎⴳⴰⵍ ⵜⴰⵎⵖⴰⵔⵜ ⴳ ⵢⴰⵎⵓ ⴰⵡⴷ ⵜⵉⵣⴱⵉ ⵜⴰⵙⵎⵓⵏⵜ, ⴰⵙⵍⴳⵏ ⵏ ⵓⵏⵓⵔⵉ ⵙ ⵜⵡⵉⵍⴰ ⵏⵏⴰ ⵜⵙⵔⵙ ⵜⵎⴰⴷⴷⴰⵙⵜ ⵏ 

ⵜⴷⵓⵙⵉ ⵜⴰⵎⴰⴹⵍⴰⵏⵜ, ⴰⵕⵥⵥⵓⵎ ⵏ ⵉⵎⵣⵉⵣⵣⵍⵏ ⵏ ⵓⵙⵙⴼⵔⴽ ⵅⴼ ⵓⵙⴳⴷⵍ ⵏ ⵓⵔⴱⵓ ⴷ ⵓⵙⴷⵓⵙ ⵏ ⵓⵙⴳⵎⵉ ⴰⵡⵙⵢⴰⵏ ⴷ 

ⵓⵙⵏⵎⴰⵍⴰ ⵏ ⵜⵡⵊⴰ, ⴷ ⵓⴳⴳⴰⵔ. 



 

ⵙⴳ ⵜⵙⴳⴰ ⵏⵏⵙ, ⵉⵙⵙⵖⴹⴼ ⵎⴰⵙⵙ ⵍⵡⵉⵙ ⵎⵓⵔⴰ, ⴰⴳⵏⵙⴰⵙ ⵏ ⵜⴼⵏⵉⵇⵜ ⵏ ⵜⵎⵜⵜⴰ ⵉⵎⵓⵏⵏ ⵏ ⵉⵎⵣⴷⴰⵖⵏ ⵎⴰⵙ ⴷ ⵎⵇⵇⴰⵔ 

ⵉⵀⵔⵛⵏ ⵓⵙⴰⵜⵉ ⵏ ⵜⴰⵙⵙⴰⵙⵜ ⴰⴷ ⴷ ⵜⵓⵙⵓⵔⵉⵏ ⵏⵏⵙ, ⵜⵙⵓⵍ ⵜⴰⵙⵙⴰⵙⵜ ⴰⴷ ⵜⵏⵜⵍ ⵉⴷⴷⵖ ⴷⴰ ⴷⵉⴷⵙ ⵉⵜⵜⵓⵎⵔⴰⵔⴰ 

ⵣⵓⵏⴷ ⵉⴳ ⵜⴳⴰ "ⵜⴰⵎⵓⴽⵔⵉⵙⵜ ⵜⴰⵡⵜⵎⴰⵏⵜ" ⵏⵉⵖ "ⵜⴰⵎⵙⵍⴰⵢⵜ ⵜⴰⵎⵥⵍⵉⵜ". ⵙⴳ ⵎⴰⵏ ⴰⵢⴰ, ⵉⵏⵏⴰ "ⴰⵔ ⵏⵇⵇⴰⵔ ⴰⵙⵙⴰ ⵉ 

ⵡⴰⵎⵓⵏ ⴰⴳⵔⴰⵖⵍⴰⵏ ⵙ ⵓⵙⵎⴽⵍ ⵏ ⵜⵎⵙⵍⴰⵢⵜ ⵏ ⵓⵙⵔⴱⵓ ⵉⵜⵜⵓⵃⴰⵛⴰⵏ ⵉⴷⴷⵖ ⵜⴳⴰ ⵜⴰⵙⵙⴰⵙⵜ  ⵜⴰⵎⴰⴹⵍⴰⵏⵜ ⵉⴳⴰⵏ 

ⴰⵙⴷⵉⴷⴷⵉⵢ ⴳ ⵓⵙⵡⵉⵔ ⴰⴷⵓⵙⴰⵏ ⴷ ⵓⵏⴼⴳⴰⵏ ⴷ ⵓⵙⵡⵉⵔ ⵏ ⵓⴼⵔⴰⴳ ⵏ ⵉⵣⵔⴼⴰⵏ ⵉⴷⵙⵍⴰⵏⵏ ⴷ ⵓⵡⴰⴹ ⵏ ⵜⴳⵎⵉ, ⴷ 

ⵓⴳⴳⴰⵔ". 

ⵉ ⵓⵙⵙⴽⵜⵉ, ⵜⵙⵙⵎⵜⵔ ⵜⴰⵏⴰⴹⵜ ⵏ "ⵜⵓⴽⴽⵙⴰ ⵏ ⵍⵍⵜⴰⵎ: ⴰⵎⵓⵙⵙⵓ ⵅⴼ ⵓⵎⵏⴰⵍⴰ ⵏ ⵜⴰⵙⵙⴰⵙⵜ ⵏ ⵓⵔⴱⵓ ⵓⵔ ⵉⵜⵜⵡⴰⵏⵜⴰⵎⵏ 

ⵏ ⵓⵡⵏⵓⵍ" ⵎⴰⵙ ⴷ ⵓⴳⴳⴰⵔ ⵏ 60% ⵏ ⵡⴰⴷⴷⴰⴷⵏ ⵏ ⵓⵔⴱⵓ ⵓⵔ ⵉⵜⵜⵡⴰⵏⵜⴰⵎⵏ ⴷⴰ ⵜⵜⴳⴳⵔⵓⵏ ⵙ ⵓⵖⵔⴰⵢ, 45% ⵙⴳ 

ⵡⴰⴷⴷⴰⴷⵏ ⴰⴽⴽⵯ ⵏ ⵓⵖⵔⴰⵢ ⵓⵔ ⴳⵉⵙⵏ ⵜⴰⵏⴼⵔⵓⵜ, ⴰⵔ ⴳⵉⵙⵏ ⵜⵜⵎⵜⴰⵜⵏⵜ 5% ⴰⵔ 13% ⵏ ⵇⴰⵃ ⵜⵎⵜⵜⴰⵏⵉⵏ ⵏ ⵉⵙⵜ ⵉⵎⵎⴰ, 

ⵙ ⵎⴰⵏ ⴰⵢⴰ ⴰⵔ ⵉⵜⵜⴹⵉⵚ ⵉⴹⵉⵚ ⴰⵎⵇⵇⵔⴰⵏ ⵅⴼ ⵜⵣⵎⵔⵜ ⵏ ⵓⵎⴰⴹⴰⵍ ⵅⴼ ⵓⵡⴰⴹ ⵏ ⵉⵙⵓⵖⴰⴷ ⵏ ⵜⴳⵎⵉ ⵜⴰⵙⵓⵍⴰⵏⵜ. 


